
KORPORATIV BOSHQARUV TIZIMDA 
KPINING AHAMIYATI VA UNI 
JORIY ETISHNING ILMIY-NAZARIY 
YONDOSHUVLARI

Botirjon Ergashov
“NKMK” AJ Budjetlashtirish va kontrolling boshqarmasi
Statistik va boshqaruv hisoboti boʻlimi boshligʻi

Annotatsiya: Mazkur maqolada xoʻjalik yurituvchi subyektlar faoliyati samaradorligini oshirish 
maqsadida KPI tizimini ishlab chiqish va joriy qilish, uning mehnat unumdorligini oshirishdagi roli va 
ahamiyati bayon qilingan. Maqolada, shuningdek, KPI tizimini ifodalovchi koʻrsatkichlar majmuasi, samarali 
KPI tizimini yaratishda kompleks yondashuvni qoʻllash mexanizmi, KPI tizimining faoliyat samaradorligi 
hamda mehnat unumdorligini oshirishdagi roli va barqaror muvaffaqiyatga erishishni taʼminlashdagi 
ahamiyati bayon etilgan.

Kalit soʻzlar: strategik maqsadlar, faoliyat samaradorligi, natijaviylik, asosiy faoliyat koʻrsatkichi, taktik 
boshqaruv, balanslashtirilgan koʻrsatkichlar tizimi, mehnat unumdorligi.

Аннотация: В данной статье описывается разработка и внедрение системы ключевых показателей 
эффективности (KPI) для повышения эффективности хозяйствующих субъектов, ее роль и значение 
в повышении производительности труда. Также описывается набор показателей, представляющих 
систему KPI, механизм использования интегрированного подхода при создании эффективной системы 
KPI, роль системы KPI в повышении операционной эффективности и производительности труда, а также 
ее значение для обеспечения устойчивого успеха.

Ключевые слова: стратегические цели, операционная эффективность, результативность, 
ключевые показатели эффективности, сбалансированная система показателей, производительность 
труда.

Abstract: This article describes the development and implementation of the KPI system in order to increase 
the efficiency of business entities, its role and significance in increasing labor productivity. The article also 
describes the set of indicators that represent the KPI system, the mechanism for using an integrated approach 
in creating an effective KPI system, the role of the KPI system in increasing operational efficiency and labor 
productivity, and its significance in ensuring sustainable success.

Keywords: strategic goals, operational efficiency, effectiveness, key performance indicators, tactical 
management, balanced scorecard, labor productivity.

K I R I S H
Hozirgi global raqobat va iqtisodiyotning raqamli transformatsiyasi sharoitida xoʻjalik yurituvchi subyektlar 

muvaffaqiyatining asosiy omili xarajatlarni samarali boshqarish qobiliyati hisoblanadi. Biznes-jarayonlarning 
murakkablashuvi, koʻp bosqichli taʼminot zanjirlari hamda tartibga soluvchi talablarning kuchayishi 
kompaniyalardan nafaqat xarajatlarni nazorat qilishni, balki ularni strategik maqsadlarga muvofiq ravishda 
optimallashtirishni ham talab qilmoqda.

Anʼanaviy holatda faoliyatni boshqarish tizimlari samaradorligi asosan statik moliyaviy koʻrsatkichlar orqali 
baholanar edi. Biroq tez oʻzgaruvchan muhitda bu usul kompaniyaning haqiqiy holatini toʻliq aks ettira olmaydi. 
Shu sababli bugungi kunda KPI koʻrsatkichlarining ahamiyati tobora ortib bormoqda. Ular faoliyatni boshqarish 
tizimining natijaviyligini har tomonlama baholash, zaif nuqtalarni aniqlash va rivojlanish yoʻnalishlarini belgilash 
imkonini beradi.



IQ
T

IS
O

D
IY

O
T

Э
К
О
Н
О
М
И
К
А

E
C

O
N

O
M

Y

YA S H I L  I Q T I S O D I Y O T  VA  TA R A Q Q I Y O T

https://yashil-iqtisodiyot-taraqqiyot.uz 419

2026-yil, avgust. 8-son, I-qism

KPI (Key Performance Indicator) — muayyan faoliyat turida yoki belgilangan maqsadlarga erishishda 
muvaffaqiyat darajasini baholovchi koʻrsatkichdir. Boshqacha aytganda, KPI haqiqatda erishilgan natijalarni 
miqdoriy jihatdan oʻlchash imkonini beruvchi indikator hisoblanadi.

Oʻzbekiston Respublikasi Prezidentining 2026-yil 16-fevraldagi “Mamlakat taraqqiyotining 2030-yilgacha 
moʻljallangan ustuvor yoʻnalishlari doirasida islohotlarni izchil davom ettirish va yangi bosqichga olib chiqishning 
qoʻshimcha chora-tadbirlari toʻgʻrisida”gi PF-21-son Farmoni bilan 2023–2025-yillarda erishilgan samaradorlik 
koʻrsatkichlari va oʻtkazilgan baholash natijalari asosida yangidan ishlab chiqilgan 2026–2030-yillarga 
moʻljallangan “Oʻzbekiston — 2030” strategiyasi va real sharoitga mos, oʻlchash va baholash imkoni mavjud 
samaradorlik koʻrsatkichlari tasdiqlandi1.

KPI tizimining asosiy gʻoyasi shundan iboratki, uning yordamida har qanday xodim, xodimlar guruhi, 
boʻlinma, loyiha yoki butun kompaniya faoliyati va samaradorligini aniq hamda obyektiv baholash mumkin. KPI 
koʻrsatkichlari kompaniyada kechayotgan barcha asosiy jarayonlarni raqamlar orqali ifodalash imkonini beradi. 
Bu esa boshqaruv qarorlarini qabul qilishda subyektiv fikrlardan koʻra aniq maʼlumotlarga tayanish imkonini 
yaratadi. Koʻrsatkichlar tizimining asosiy vazifasi nafaqat joriy faoliyat natijalarini baholash, balki hozirgi vaqtda 
yoki uzoq muddatli istiqbolda yuzaga kelishi mumkin boʻlgan muammolar haqida oldindan ogohlantirishdan 
ham iborat. Shu tariqa KPI tizimi kompaniya faoliyatini nazorat qilish, tahlil qilish va kelgusidagi rivojlanish 
yoʻnalishlarini belgilashning muhim vositasi sifatida xizmat qiladi.

Boshqacha aytganda, KPI strategik maqsadlarga erishish jarayonini muntazam nazorat qilish, baholash 
va boshqarish uchun xizmat qilib, xoʻjalik yurituvchi subyekt faoliyati samaradorligini kompleks ravishda aks 
ettiradi.

M A V Z U G A  O I D  A D A B I Y O T L A R  S H A R H I
Aksariyat hollarda KPI metodikasi xoʻjalik yurituvchi subyekt xodimlarining faoliyati va mehnat 

samaradorligini baholash hamda nazorat qilish uchun qoʻllaniladi. Rossiya va MDH mamlakatlarida ingliz tilidagi 
“Key Performance Indicators” atamasining tarjimasi sifatida koʻpincha “Samaradorlikning asosiy koʻrsatkichlari” 
atamasi ishlatiladi. Biroq bu tarjima toʻliq va aniq deb hisoblanmaydi. Agar “Key” soʻzini “asosiy” (maqsadga 
erishish uchun muhim), “indicator” soʻzini esa “indikator” yoki “koʻrsatkich” deb tarjima qilish mumkin boʻlsa, 
“performance” soʻzini tarjima qilishda muayyan qiyinchiliklar yuzaga keladi. ISO 9000:2008 standartiga koʻra, 
“performance” tushunchasi ikki qismdan iborat:

natijaviylik — rejalashtirilgan natijalarga erishish darajasi va natijaga yoʻnaltirilganlik qobiliyati;
samaradorlik — natija bilan unga erishish uchun sarflangan xarajatlar (moliyaviy, miqdoriy, vaqt va boshqa 

resurslar) oʻrtasidagi nisbat.
Shu sababli “performance” tushunchasi ham natijaviylikni, ham samaradorlikni qamrab olganligi uchun 

KPI atamasini “Faoliyat natijalarining asosiy koʻrsatkichlari” deb tarjima qilish ham mumkin. Chunki natija 
tushunchasida uni qoʻlga kiritish uchun sarflangan resurslar ham nazarda tutiladi.

Rus tilida mazkur atama koʻpincha “Klyuchevoy pokazatel effektivnosti” (“Asosiy samaradorlik koʻrsatkichi”) 
deb tarjima qilinadi. Biroq bu tarjima ham toʻliq aniq emas. Chunki samaradorlik (effektivnost) erishilgan 
natija bilan sarflangan resurslar oʻrtasidagi nisbatni anglatadi, KPI esa nafaqat samaradorlikni, balki boshqa 
parametrlarni ham oʻlchash imkonini beradi. Shu nuqtayi nazardan qaraganda, bizning fikrimizcha, “Asosiy 
faoliyat koʻrsatkichi” tarjimasi nisbatan toʻgʻri hisoblanadi.

Iqtisodiy adabiyotlarda KPI tushunchasi turlicha talqin va taʼrifga ega. Jumladan, rossiyalik olima L. G. 
Rudenko “Asosiy samaradorlik koʻrsatkichlari (KPI) — bu xoʻjalik yurituvchi subyektning strategik maqsadlarini 
bajarish natijasini aks ettiruvchi indikatorlar hisoblangan moliyaviy va nomoliyaviy koʻrsatkichlar tizimidir. Ushbu 
tizim ishlab chiqilgan oraliq operatsion koʻrsatkichlar asosida taktik boshqaruvni amalga oshirish imkonini 
beradi”, deb taʼkidlaydi2. 

V. Petrova fikricha, “Rus tilida “performance” soʻziga toʻliq mos keluvchi ekvivalent tarjima mavjud emas. 
Uning maʼnosi “bajarilishi lozim boʻlgan ishning miqdori va sifati”ni anglatadi. Personalni boshqarish sohasida 
performance atamasini “faoliyat natijalari” yoki “ish natijalari” deb tarjima qilish maqsadga muvofiq hisoblanadi. 
Shu nuqtayi nazardan qaraganda, KPI atamasini “asosiy faoliyat koʻrsatkichlari” yoki “ish natijalarining asosiy 
koʻrsatkichlari” sifatida talqin qilish lozim. Shuning uchun performance soʻzini “samaradorlik” deb tarjima qilish 
ilmiy va uslubiy jihatdan toʻgʻri emas”3.

1	  Oʻzbekiston Respublikasi Prezidentining 2026-yil 16-fevraldagi “Mamlakat taraqqiyotining 2030-yilgacha moʻljallangan ustuvor yoʻnalishlari 
doirasida islohotlarni izchil davom ettirish va yangi bosqichga olib chiqishning qoʻshimcha chora-tadbirlari toʻgʻrisida”gi PF-21-son Farmoni

2	  Rudenko L.G., Degtyar N.P. Suщnost KPI i yego rol v upravlenii predpriyatiyem / Vestnik Moskovskogo universiteta imeni S.Yu.Vitte. Seriya 1: 
Ekonomika i upravleniye, 2017, 2 (21), str. 53.

3	  Chto takoye KPIs (Key Performance Indicators). http://dps.smrtlc.ru/Disc/KPI.htm.

KPI — korxona yoki tashkilotning asosiy samaradorlik koʻrsatkichlarini oʻlchovchi tizimi hisoblanadi. Mazkur 
koʻrsatkichlar tashkilotning strategik maqsadlarga qanday samarali erishganligini baholash imkonini beradi4.

KPI — bu strategik muvaffaqiyat omillarini, korxona maqsadlarini xodimlarga doimiy ravishda yetkazish va 
ularga erishishni asosiy koʻrsatkichlar orqali kuzatish mexanizmi5

Umuman olganda, KPI tizimini biznesga mijozlarni jalb qilish va ularni saqlab qolish, xodimlar malakasini 
oshirish, foydani koʻpaytirish hamda xarajatlarni kamaytirish kabi maqsadlarga erishishda yordam beruvchi 
boshqaruv tizimi sifatida taʼriflash mumkin.

T A D Q I Q O T  M E T O D O L O G I YA S I
Qoʻyilgan vazifalarni hal qilishda kuzatish, toʻplash, taqqoslash, tahlil qilish, nazariy va amaliy maʼlumotlarni 

sintez qilish kabi ilmiy maʼlumotlarni tizimlashtirish usullaridan foydalanildi.

T A H L I L  V A  N A T I J A L A R
Tarixiy nuqtayi nazardan qaralganda, KPI tizimining shakllanishiga asos boʻlgan dastlabki gʻoya 1954-

yilda Piter Druker tomonidan ilgari surilgan “Maqsadlar boʻyicha boshqaruv” konsepsiyasi hisoblanadi. 
Uning fikriga koʻra, menejerlar kundalik odatiy vazifalarga ortiqcha eʼtibor qaratishdan koʻra, kompaniya 
oldiga qoʻyilgan maqsadlarga erishishga koʻproq eʼtibor qaratishlari lozim. Aynan ushbu konsepsiya 
keyinchalik yirik kompaniyalar amaliyotida KPI koʻrsatkichlaridan foydalanish uchun asos boʻlib xizmat 
qildi.

Kompaniyalarni boshqarishning zamonaviy konsepsiyasi esa 1992-yilda Robert Kaplan va Devid Norton 
tomonidan ishlab chiqilgan “Balanslashtirilgan koʻrsatkichlar tizimi” (Balanced Scorecard — BSC) hisoblanadi. 
Ushbu konsepsiyaga muvofiq, har bir menejer kompaniyaning umumiy strategiyasiga mos keluvchi shaxsiy 
maqsadlarga ega boʻlishi lozim. Balanced Scorecard tizimida eng muhim oʻrinni erishilishi kerak boʻlgan 
maqsadlar egallaydi. Shu bilan birga, tizim ushbu maqsadlarga erishishni taʼminlaydigan aniq harakatlar 
va chora-tadbirlarni ham oʻz ichiga oladi. Shu sababli mazkur tizimni kompaniya strategiyasini amalga 
oshirish vositasi, yaʼni “balanslashtirilgan strategik muvaffaqiyat omillari tizimi” sifatida qarash mumkin. Bu 
yerda kompaniya maqsadlari mavjud boʻlib, ushbu maqsadlarga qay darajada yaqinlashilganini baholash 
imkonini beruvchi koʻrsatkichlar ham belgilanadi. Ana shu koʻrsatkichlar KPI (Key Performance Indicators) 
hisoblanadi6.

KPI koʻrsatkichlarining yagona umumeʼtirof etilgan tasnifi mavjud emas. Shu sababli har bir xoʻjalik 
yurituvchi subyekt oʻz maqsadlari va vazifalaridan kelib chiqqan holda koʻrsatkichlar guruhini mustaqil ravishda 
shakllantiradi.

Asosiy samaradorlik koʻrsatkichlari (KPI) boshqaruv jarayonlarini oʻlchanadigan shaklga keltirish imkonini 
beruvchi universal vosita hisoblanadi. Ular quyidagi asosiy vazifalarni bajaradi:

• faoliyatni miqdoriy baholash;
• faoliyatni sifat jihatdan baholash;
• budjet bajarilishini nazorat qilish;
• biznesning uzoq muddatli barqarorligini baholash.
KPI haqiqiy natijalarni belgilangan maqsadlar bilan taqqoslash imkonini beradi hamda moliyaviy va 

nomoliyaviy taʼsirlarni hisobga olishga yordam beradi. Ular natijalarni subyektiv sifat baholashidan koʻra obyektiv 
va xolis hisoblangan miqdoriy baholashga oʻtish imkonini beradi. Boshqacha aytganda, KPI yordamida rahbar 
muayyan xodim yoki boʻlim mehnatining aniq natijasini baholaydi.

Tadqiqotlar shuni koʻrsatadiki, xoʻjalik yurituvchi subyektlar faoliyati samaradorligidagi oʻzgarishlarning 
62,3 foizi KPI va mehnat unumdorligi koʻrsatkichlari bilan izohlanadi. Bu holat KPI natijani aks ettirishi bilan 
birga, unga sezilarli darajada taʼsir koʻrsatishini anglatadi.

Bugungi kunda KPI tizimi koʻrsatkichlari xoʻjalik yurituvchi subyekt faoliyatining xususiyatlari va strategik 
maqsadlariga muvofiq ravishda shakllantirilmoqda. Amaliyotda ularni quyidagicha guruhlashtirish mumkin 
(1-jadval).

 

4	  Xoʻjalik birlashmalari rahbarlari va ularning oʻrinbosarlari faoliyatini eng muhim samaradorlik koʻrsatkichlari asosida baholash tartibi boʻyicha 
uslubiy qoʻllanma. Oʻzbekiston Respublikasi Adliya vazirligi, “Adolat” milliy huquqiy axborot markazi, – T.: 2024-y. – 25 b.

5	  Tursunov Orifali. KPI tizimini korxonaga joriy etish va asosiy koʻrsatkichlar orqali xodimlarni kuzatish mexanizmidan samarali foydalanish // 
“Mejdissiplinarnыy dialog nauki i obщestva v epoxu ekologicheskix peremen”

6	  Kotova O. V., Vorotilova O. A. Rol i mesto KPI v sisteme korporativnoy ustoychivosti kompanii / “Gumanitarnыy nauchnыy jurnal” Elektronnыy 
nauchnыy jurnal 2023, №4, chast 1, str. 52.

1-jadval
KPI tizimini ifodalovchi koʻrsatkichlari majmuasi7

T/r Mezonlar Guruhlar Mazmuni

1
Boshqaruv 

darajasi 
boʻyicha

Strategik KPI

Strategik KPI kompaniyaning uzoq muddatli maqsadlarini baholash uchun 
xizmat qiladi. Bunga foydalilik darajasi, kompaniyaning barqaror rivojlanishi kabi 
koʻrsatkichlarni kiritish mumkin. Mazkur koʻrsatkichlar asosan yuqori rahbariyat 

tomonidan nazorat qilinadi va tashkilotning umumiy rivojlanish yoʻnalishini 
belgilaydi.

Taktik KPI

Taktik KPI boʻlim rahbarlari tomonidan qoʻllaniladi va strategiyani kundalik 
faoliyat bilan bogʻlaydi. Ularga mahsulot ishlab chiqarish rejalarining bajarilishi, 
loyihalar rentabelligi, ishlab chiqarish quvvatlarining bandlik darajasini kiritish 

mumkin. Bu koʻrsatkichlar boʻlim faoliyatini oylik yoki choraklik davrlarda 
boshqarish imkonini beradi.

Operativ KPI Operativ KPI kundalik faoliyatni baholash uchun qoʻllaniladi. Bu koʻrsatkichlar 
kunlik va oylik boshqaruv qarorlarini qabul qilishda muhim ahamiyatga ega. 

2
Faoliyat 

yoʻnalishi 
boʻyicha

Moliyaviy KPI

Moliyaviy natijalarni baholaydi:
• yalpi foyda; 
• rentabellik; 

• ROI (investitsiyalar qaytimi). 

Marketing KPI

Marketing faoliyati samaradorligini oʻlchaydi:
• ROMI (marketing investitsiyalari qaytimi); 

• CAC (mijozni jalb qilish qiymati); 
CPL (bir lid qiymati). 

HR KPI

Kadrlar bilan ishlash samaradorligini baholaydi:
kadrlar qoʻnimsizligi; 

xodimlar qoniqish darajasi; 
adaptatsiyaning oʻrtacha davomiyligi. 

Ishlab chiqarish KPI
Ishlab chiqarish jarayonlarini baholaydi:

brak mahsulotlar ulushi; 
uskunalardan foydalanish samaradorligi. 

Sotuv KPI

Sotuv natijalarini aks ettiradi:
rejaning bajarilishi; 

oʻrtacha chek; 
bitimlar soni. 

3 Mazmuniga 
koʻra

Natijaviylik 
koʻrsatkichlari

Asosiy savol: Nimaga erishildi? Bu koʻrsatkichlar maqsadning bajarilish 
darajasini baholaydi.

Unumdorlik 
koʻrsatkichlari

Asosiy savol: Natijaga erishish uchun qancha vaqt sarflandi? Bu yerda vaqt va 
mehnat sarfi baholanadi.

Funksional 
koʻrsatkichlar

Asosiy savol: Harakatlar belgilangan standartlarga qay darajada mos keladi? 
Ular jarayonlar sifatini baholaydi.

Samaradorlik 
koʻrsatkichlari

Asosiy savol: Sarflangan resurslar oʻzini oqladimi? Bu koʻrsatkichlar natija va 
xarajatlar oʻrtasidagi nisbatni koʻrsatadi. 

Anʼanaviy nazorat modellari asosan mahsulot tannarxi, xarajatlar hajmi, rentabellik kabi koʻrsatkichlarga 
tayangan. Ularning asosiy kamchiligi shundaki, ular faqat sodir boʻlib oʻtgan voqealarni qayd etadi va ichki 
jarayonlarni ochib bermaydi. Zamonaviy korporatsiyalar esa qoʻshimcha ravishda quyidagi muhim omillarni 
ham hisobga olishlari kerak:

• qaror qabul qilish tezligi;• prognozlar sifati;
• nazorat tizimlarining korporativ boshqaruvga integratsiya darajasi.
Shu sababli zamonaviy nazariya retrospektiv tahlildan kompleks oʻlchov tizimlariga oʻtishni nazarda tutadi. 

KPI endi faqat hisob vositasi emas, balki strategik boshqaruvning muhim elementi hisoblanadi. U moliyaviy 
intizom madaniyatini shakllantirish va uzoq muddatli maqsadlarni belgilashga xizmat qiladi.

Xoʻjalik yurituvchi subyektlar faoliyatida KPI tizimidan foydalanish xodimlar masʼuliyatini aniq belgilash va 
vakolatlarni samarali taqsimlash imkonini beradi. Bu esa har bir xodimning mehnat unumdorligini oshiradi. KPI 
tizimini joriy etishning asosiy maqsadlarini quyidagicha belgilash mumkin:

1. Tarkibiy boʻlinmalar faoliyatini nazorat qilishni soddalashtirish. Asosiy samaradorlik koʻrsatkichlari 
tizimi ish jarayonlarini muntazam kuzatish va zarurat tugʻilganda ularga tezkor oʻzgartishlar kiritish imkonini 
beradi.

7	  Manba: muallif ishlanmasi.

2. Biznesning muammoli nuqtalari va zaif tomonlarini aniqlash. Masalan, agar ayrim xodimlar yangi joriy 
etilgan dasturiy taʼminotdan foydalanishda qiynalayotgan boʻlsa, ular uchun qoʻshimcha oʻquv mashgʻulotlarini 
tashkil etish maqsadga muvofiq boʻladi.

3. Ish jarayonlarini tartibga solish. Baholash mezonlari koʻpincha muayyan operatsiyalarga nisbatan 
belgilanadi. Bu esa xodimlarning diqqatini muhim vazifalarga qaratish imkonini beradi.

4. Ish haqi va mukofotlash tizimini shaffoflashtirish. Xodimlar oy yakunida qanday daromad olishlari 
mumkinligini va mukofotga ega boʻlish uchun qaysi natijalarga erishish zarurligini aniq tushunadi.

Tadqiqotlar natijasini shuni koʻrsatadiki, KPI tizimini ishlab chiqishda eng muhim vazifalardan biri — toʻgʻri 
koʻrsatkichlarni tanlashdir. Toʻgʻri ishlab chiqilgan KPI xoʻjalik yurituvchi subyektning qaysi sohalari samarali 
faoliyat yuritayotganini va qaysi sohalar takomillashtirishni talab qilishini aniqlash imkonini beradi. KPI ishlab 
chiqish jarayoni xoʻjalik yurituvchi subyekt maqsadlariga erishishga taʼsir koʻrsatuvchi ishlab chiqarish va 
noishlab chiqarish faoliyatining barcha jihatlarini chuqur tahlil qilishni talab etadi. Toʻgʻri ishlab chiqilgan KPI 
tizimi xodimning kompaniya natijasiga qoʻshayotgan hissasini aks ettiruvchi cheklangan sondagi muhim 
koʻrsatkichlarni oʻz ichiga oladi. Amaliyot shuni koʻrsatadiki, bir vazifa uchun 3–5 ta asosiy KPI koʻrsatkichidan 
foydalanish eng maqbul hisoblanadi. Ortiqcha koʻrsatkichlar tizim samaradorligini pasaytiradi.

Amaliyotda joriy qilingan KPI tizimi boʻyicha shakllangan tajribani oʻrganish shundan dalolat beradiki, 
samarali boshqaruv tizimi uchun KPI ishlab chiqishda bir qator muhim talablarni bajarish koʻzlangan maqsadga 
erishish imkoniyatini taʼminlaydi.

Samarali KPI tizimini yaratish kompleks yondashuvni talab qiladi. Birinchidan, koʻrsatkichlar kompaniya 
strategiyasi va biznes maqsadlaridan kelib chiqqan holda shakllantirilishi lozim. Bunda KPI aniq oʻlchanadigan 
va ifodalanishi boʻlishi, real sharoitlarga mos boʻlishi va nazorat qilinishi lozim. Ikkinchidan, muvaffaqiyatli KPI 
strategiyasining asosiy elementlari quyidagilarni belgilash zarur:

• koʻrsatkichlarni strategik vazifalar asosida aniq belgilash;
• kompaniya maqsadlari va vazifalarini barcha darajada tushunish;
• barcha manfaatdor tomonlarga haqqoniy maʼlumot taqdim etish.
Uchinchidan, xodimlarni oʻqitish va KPI konsepsiyasini tushuntirish muhim ahamiyatga ega. Bu nafaqat 

mehnat unumdorligini oshiradi, balki kompaniya muvaffaqiyatini baholashning aniq va tushunarli tizimini 
shakllantirishga ham xizmat qiladi. Xodimlarni oʻqitish va ularni yangi standartlarni joriy etish jarayoniga jalb 
qilish KPI tizimining barqaror ishlashini taʼminlaydi.

Biznes strategiyasiga mos KPI tizimini ishlab chiqishda quyidagi shartlarga amal qilish zarur:
• koʻrsatkichlar real va erishish mumkin boʻlishi;
• xodim uchun tushunarli boʻlishi;
• natijaga xodimning taʼsir koʻrsatish imkoniyati mavjud boʻlishi.
Agar xodim natijaga taʼsir qila olmasa, bunday KPI motivatsiyani pasaytiradi va tizimga boʻlgan ishonchni 

yoʻqotadi. Shu sababli, xoʻjalik yurituvchi subyektlarda KPIni ishlab chiqish va joriy etish faoliyat samaradorligini 
oshirishning muhim bosqichlaridan biri hisoblanadi. Amaliyotda KPI yaratish jarayoni bir nechta asosiy 
qadamlardan iborat.

1. Maqsadlarni aniqlash. Bu bosqichda tashkilotning asosiy maqsadlari aniq va ravshan shakllantiriladi. Bu 
qaysi biznes sohalarini kuzatish lozimligini va KPIdan qanday natijalar kutilayotganini aniqlash imkonini beradi.

2. Indikatorlarni ishlab chiqish. Ushbu bosqichda maqsadlarga erishish darajasini baholash uchun aniq 
koʻrsatkichlar ishlab chiqiladi. Bu indikatorlar xoʻjalik yurituvchi subyekt xususiyatlariga moslashtirilgan hamda 
aniq oʻlchash mezonlariga ega boʻlishi lozim.

3. Shkala va meʼyorlarni belgilash. Natijalarni samarali tahlil qilish uchun baholash shkalasi va normativ 
koʻrsatkichlar belgilanadi. Bu qoʻyilgan vazifalar qay darajada bajarilayotganini baholash imkonini beradi.

4. Sinov va tuzatish. Joriy etishdan avval KPI amaliyotda sinovdan oʻtkaziladi. Bu orqali mavjud kamchiliklar 
aniqlanadi va zarur oʻzgartirishlar kiritiladi.

5. Joriy etish va monitoring. Barcha tuzatishlar kiritilgandan keyin KPI tizimi toʻliq joriy qilinadi. Bu bosqichda 
maʼlumotlar muntazam yigʻiladi, tahlil qilinadi hamda strategiyaga oʻz vaqtida oʻzgartirishlar kiritiladi.

X U L O S A  V A  T A K L I F L A R
KPI ishlab chiqish jarayoni biznes-jarayonlardagi shaffoflikni oshiradi va rahbarlarga asoslangan 

boshqaruv qarorlarini qabul qilish imkonini beradi. Har bir xoʻjalik yurituvchi subyekt oʻziga xos xususiyatlarga 
ega boʻlganligi sababli KPI tizimi ham faoliyatning maqsad va sharoitlarini hisobga olgan holda ishlab chiqish 
maqsadga muvofiq hisoblanadi.

Korxonada xodimlarning oʻziga xos xususiyat va jihatlarini hisobga olgan holda samarali motivatsiya tizimini 
ishlab chiqish lozim. Odatda, ish haqi doimiy va oʻzgaruvchan qismlardan tashkil topadi. Samaradorlikning asosiy 

koʻrsatkichlari mehnat natijalariga bogʻliq boʻlgan ish haqining oʻzgaruvchan qismini hisoblashda foydalaniladi. 
Yuqori darajadagi KPIni detallashtirish asnosida ularni boʻlimlar va xodimlar darajalariga oʻtkazgandan soʻng, 
xodimlarni ragʻbatlantirishni ular bilan bogʻlash mumkin boʻladi. Shu orqali korxona rahbariyati alohida xodimlarni 
strategik maqsadlarga erishishga undaydi8.

Shunday qilib, KPIning mehnat unumdorligini oshirishdagi roli faqatgina natijalarni raqamlarda baholash 
bilan cheklanib qolmasdan, xoʻjalik yurituvchi subyektlarda motivatsion muhit yaratishi, muhim vazifalarga 
asosiy eʼtiborni qaratishi hamda barqaror muvaffaqiyatga erishishni taʼminlashi lozim. Shundagina samarali 
KPI koʻrsatkichlari menejmentga haqiqatan ham muhim boʻlgan jihatlarga eʼtibor qaratish imkonini beradi.

